Është mëngjes i bukur vere dhe ç'ditë është, as që më hyn në punë! Më mjafton që jam në pushimet e verës dhe qielli është i kthjellët. Le të jetë çfarë ditë të dojë: e martë apo e premte, për mua është njëlloj.

Shtriq krahët nga gjumi i ëmbël që kam bërë dhe ngrihem nga krevati. Këmbëzbathur ec deri te dritarja dhe vështroj jashtë. Po po! Qielli është qelq dhe mbi çatinë e Shkollës së Vjetër e cila ngrihet mbi shtëpinë tonë, diellit i shkëlqen fytyra sikur ta ketë larë me sapun! Nëpër degët e mollës së madhe që kemi në oborr kërcejnë rabeckat që cicërijnë edhe ato të gëzuara nga ky mëngjes i bukur që sapo ka gdhirë. 

